ཁ་བྱང་།
 
 
༄༅།། དུངས་སེམས་ཀྱི་གདུ་བུ།
 
 
ཤ་ཚང་པད་དཔལ།
 
བོད་རྒྱལ་ལོ།  ༢༡༤༠  ཕྱི་ལོ།  ༢༠༡༣ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
གཙོ་སྒྲིག་པ།	  བེ་རི་རིག་པའི་རྡོ་རྗེ།
 
རྩོམ་པ་པོ།  ཤ་ཚང་པད་དཔལ་ལམ།  གདོན་འདྲེ།
མདུན་ཤོག་པར་པ།  ས་ཁི་སི།
རྩོམ་པ་པོའི་འཕྲིན་ཕྲན་ཨང་།
༤༦༣༧༨༣༠༨༥
 
 
བོད་རྒྱལ་ལོ།  ༢༡༤༠  ཕྱི་ལོ།  ༢༠༡༣ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

དབང་ཚད།
 
 
དེབ་འདིའི་དབང་ཚད་རྩོམ་པ་པོ་དང་ནང་བསྟན་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།
 
འབྲེལ་བ་བྱེད་ཡུལ།
 
Tashi Choeling Buddhist Center  
 1889 Fiddlestick Ln
Charlottesville, VA 22903 USA

Email:knd1@tcbci.org 
Email: tcbc@tcbci.org
Website: www.tcbci.org  www.rigzod.org
 
 

ཆེད་བརྗོད།
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
	ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༧ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

མཛད་པ་པོ་མཚམས་སྦྱོར།
 
 
ན་གཞོན་རྩོམ་པ་པོ་ཤ་ཚང་པད་དཔལ་ལམ།
གདོན་འདྲེ་ནི།
སྤྱི་ལོ། ༡༩༩༠/ཟླ་༢/༡༣/ཉིན་མགོ་གཅིག་སྒྲིལ་རྫོང་སྦྲ་གསར་འབྲི་ངམ་འབྲོག་སྡེ་རུ་སྐྱེས་ཤིང་། ཆུང་དུས་ནས་སློབ་སྦྱོང་གི་ལམ་ཁར་ཞུགས་ཤིང་ད་ལྟའང་ལམ་ཁ་དེ་ན་ཡོད།

ཁ་བྱང་།
 
 
དཀར་ཆག
 
 
སྒྲོན་དཀར་འཚོ།
བྱིས་བློའི་འགྱུར་ཁུགས།
མྱི་ཞིག་དྲན་པ།
ཨེ་སྐྲག་གི
ཁྱོད་མེད་ན་ང་།
གྲོགས་པོ།
དངུལ་གྱི་གདུ་བུ།
བརྗེད་ཐབས་མེད་གི
ཞིམ།
འབྲོག་སྡེའི་འཚོ་བ།
ངས།
ཡོད་ལ་མེད་ལ།
ཐེའུ་རང་དྲན་པ།
ལྷ་མོར་སྤྲིངས་པ།
 
 
སྒྲོན་དཀར་འཚོ།
 
 
རིགས་ཞེན་ལ་རྒྱ་ཡི་དཔུང་ཤུགས་བརྟན་པོ།།
ནམ་ཡང་འགྱུར་མེད་ཀྱིས་བོད་ལ་ཕུལ་ཏེ།།
དམར་ནག་མེ་དཔུང་ལ་ཤེད་ཀྱིས་མཆོངས་པའི།།
གདོང་དམར་སྤུན་ཟླ་ཚོ་དངོས་གནས་དྲན་གི།
 
ཁྱོད་འཕྲིན་ཐུང་ཐུང་དེའི་མགོ་མཇུག་ཀློག་དུས།།
དམྱིག་ཆུ་ཤར་ཤར་རེ་ཉིན་ཉིན་ཤོར་གི།
ཡ་ཆུང་གཡུ་ལོ་འདིའི་འཕར་ལྡང་གསེབ་ནས།།
གསུབ་མེད་ཡིག་འབྲུ་འདི་སྒྲོན་དཀར་འཚོ་ཡིན།།
 
བརྩེ་སེམས་གཅིག་འདྲེས་ཀྱི་འདང་ཆེན་དགའ་ལོ།།
གློ་སྙིང་གཅིག་འདྲེས་ཀྱི་བྱམས་ལྡན་ཕ་མ།།
ཤ་ཁྲག་གཅིག་འདྲེས་ཀྱི་བུ་དང་བུ་མོ།།
གང་དགའ་གང་དྲག་པོ་ཤུལ་དུ་བཞག་ནས།།
 
རང་དབང་འདྲ་མཉམ་དང་རིང་ནས་བྲལ་བའི།།
དཀའ་སྡུག་རྔུལ་ཆུའི་ཁྲོད་འདམ་དུ་ལྷུང་བའི།།
རང་རིགས་སྤུན་ཟླ་ཚོའི་བདེ་སྐྱིད་འཚོལ་ཆེད།།
བྱམས་ལྡན་ཁྱེད་རང་ཡང་འདི་ལྟར་བཞུད་སོང་།།
 
མུན་ནག་གྲང་ངར་ཁྲོད་གཉིད་དུ་ཡུར་བའི།།
རང་ཁྱིམ་ཕུ་ནུ་ཚོའི་ལས་དབང་བསམས་ནས།།
གཉའ་གནོན་བཙན་འཛུལ་གྱི་ལྭ་བ་ཕུད་དེ།།
བདེན་དོན་འོད་ཟེར་གྱི་སྒྲོན་མེ་སྦར་སོང་།།
 
གཞན་དབང་ལྕགས་སྒྲོག་གིས་དམ་དུ་བཅངས་པས།།
རང་དབང་ཞི་བདེ་ཡང་གཞི་ནས་མེད་པའི།།
དམྱལ་བ་མངོན་སུམ་གྱི་མི་ཡུལ་ཁམས་ནས།།
རེ་སྨོན་གཙང་མ་ཞིག་འབོད་ཀྱིན་ཕེབས་སོང་།།
 
སྡུག་བསྔལ་མིག་ཆུ་ཞིག་གཙང་བོར་བསྟིམས་ནས།།
སྐྱོ་གདུང་སྨྲེ་ངག་ཀྱང་འཛུམ་གྱིས་གྱེར་ནས།།
ཡིག་དྲུག་འདོན་དབྱངས་ལ་ངུ་ངག་བརྒྱུས་ནས།།
སྐྱབས་བཅོལ་སྨོན་ཚིག་གིས་སྐྱེལ་མ་བྱས་ཡོད།།
 
དག་པའི་ཞིང་མཆོག་གི་བྱམས་པའི་མངའ་བདག།
སྙིང་རྗེའི་ལྷ་མཆོག་གི་སྤྱན་རས་གཟིགས་དབང་།།
བརྩེ་བའི་སྒྲོན་དཀར་འཚོ་སྤྱན་གྱིས་གཟིགས་ནས།།
བདེ་ལྡན་དག་ཞིང་དུ་སྐྱེལ་མ་མཛོད་ཅིག།
 
 
བྱིས་བློའི་འགྱུར་ཁུགས།
 
 
གཅིག་གཉིས་མི་ཡུལ་གྱི་ངུ་སྐད་འབྱིན་རོགས།།
གསུམ་བཞི་བྱིས་དུས་ཀྱི་རྩེད་རྡོ་སྒྲིག་རོགས།།
ལྔ་དྲུག་ཡིད་འོང་གི་མེ་ཏོག་འཐུ་རོགས།།
ཆུང་ཆུང་བྱིས་དུས་ཀྱི་ཁ་ཡ་ན་ཟླ།།
 
བདུན་བརྒྱད་གཡང་དཀར་གྱི་རྨིག་རྗེས་འདེད་རོགས།།
དགུ་བཅུ་ལོ་ཟླ་ཡི་མདོ་དར་འབུད་རོགས།།
བཅུ་གཅིག་དབྱངས་གསལ་གྱི་སྦྱོར་ཀློག་གྱེར་རོགས།།
ཤ་གསེང་རུས་གསེབ་ཀྱི་ཆུང་འདྲིས་བུ་མོ།།
 
བཅུ་གཉིས་ཤོག་སྙུག་གི་འཚོ་བ་རོལ་རོགས།།
བཅུ་གསུམ་སློབ་གླིང་གི་གསང་ལམ་བརྒྱུད་རོགས།།
བཅུ་བཞི་ཕྱིར་མིག་གི་བྱིས་སྒྲུང་ཀློག་རོགས།།
བརྩེ་སེམས་གཅིག་འདྲེས་ཀྱི་བརྩེ་རོགས་དགོད་གྲོགས།།
 
བཅོ་ལྔ་དུངས་ཞེན་གྱི་ཟླ་བར་ལྟ་རོགས།།
བཅུ་དྲུག་དྭངས་གཙང་གི་སེམས་གཏམ་བཤད་རོགས།།
བཅུ་བདུན་དྲན་གདུང་གི་སྙན་ངག་འབྲི་རོགས།།
འཁྱམ་པོའི་ཡ་ཆུང་གི་རྒྱ་སེ་ཁེར་སྐྱེས།།
 
བཅོ་བརྒྱད་བདུད་རྩི་ཡི་ཕོར་བ་འདེགས་རོགས།།
བཅུ་དགུ་དམར་ཆུང་གི་ཕྱི་ནང་སྲེ་རོགས།།
ཉི་ཤུ་ཁྱིམ་གཞི་ཡི་འཆར་འགོད་སྒྲིག་རོགས།།
མི་ཡུལ་འཇིག་རྟེན་འདིའི་སྐྱིད་ཡ་སྡུག་རོགས།།
 
 
མྱི་ཞིག་དྲན་པ།
 
 
ས་སོག་རྫོང་གི་སྨན་ཆུང་མཛེས་མ།།
འཕྲིན་ཉེ་འཁོར་གྱི་མགྲོན་པོ་ཐོག་མ།།
སྔོན་ལས་དབང་གི་ལམ་ན་རྒྱུ་བའི།།
བྲང་ཡ་ཁོག་གི་གཡུ་ལོ་དྲན་ནོ།།
 
སེམས་གངས་དཀར་གྱི་བརྩེ་བ་བརྟན་ནི།།
དམྱིག་ཁྲ་ཆུང་གིས་མྱི་སྐད་བཤད་ནི།།
ངག་དྲུག་འགྱུར་གྱིས་ཡིད་དབང་དྲང་ནི།།
གྲོང་ཆུང་ཆུང་གི་སེམས་མཐུན་སྒྲོལ་མ།།
 
དགུན་མཚན་ལྗོངས་ཀྱི་རྨི་ལམ་ཡག་ནི།།
ཆང་རྒུན་དམར་གྱི་བྲོ་བ་ཞིམ་ནི།།
ལུས་ཨ་འཇམ་གྱི་ཤ་ཁ་དྲོ་ནི།།
གསོན་མི་ཡུལ་གྱི་དྲན་ཤིང་ཉན་ནི།།
 
འདང་འགྱུར་མེད་ཀྱི་ཨ་ལུང་དམ་ནི།།
ཚིག་བདེན་གཏམ་གྱི་ཡང་སྙིང་རྟོགས་ནི།།
རྫུན་གཡོ་མེད་ཀྱི་སེམས་རྩ་དཀར་ནི།།
ས་གཞན་ཡུལ་གྱི་སྙིང་མཐུན་ཆོག་ནི།།
 
ཚིག་སྨྲ་བརྗོད་ཀྱི་སྙིང་གཏམ་སྙན་ནི།།
གཟུགས་ལང་ཚོ་ཡིས་མྱི་སེམས་འགུགས་ནི།།
ས་སོག་རྫོང་གི་ཚེ་བརྟན་སྒྲོལ་མའི།།
སྙིང་དམར་ཆུང་གི་སྐྱ་ཡ་ཉན་ནི།།
 
༡༣/༡༢/༡༧ལ།
 
 
ཨེ་སྐྲག་གི
 
 
གདོན་འདྲེ།
དམར་ཆུང་ཕྱི་ནང་སློག་པའི་སྙིང་སྡུག་བུ་མོ།།
དུས་བཞིའི་འགྱུར་ལྡོག་ཀློང་ནས་འབྲལ་དགོས་བྱུང་ན།།
དང་པོའི་སྙིང་གཏམ་གླེང་སའི་ཤོག་དཀར་གྲུ་བཞི།།
གྱེས་ཁའི་ཕྱིར་མིག་ཀློང་གི་ཤུགས་རིང་ལོས་ཡིན།།
 
ལོ་བསྙལ་ཟླ་བསྙལ་བྱས་པའི་རྒུན་ཆང་དམར་པོ།།
ལུས་སེམས་ཁ་བྲལ་གཏོང་བའི་བཟི་ཁ་རྒོད་ཀྱང་།།
ཁྱོད་ལ་གྱེས་ཁའི་མདང་ནུབ་མཚན་མོའི་ཀློང་ནས།།
བྲོ་བ་ཆུ་ལས་ཞན་པ་ཅི་ཡིས་ལན་ནམ།།
 
ཁ་ཐག་རི་ཆུས་ཆོད་པའི་རྒྱང་རིང་ཡུལ་ནས་།།
དྲན་གདུང་ལོ་མ་སེར་པོ་སེམས་སུ་འབབ་དུས།།
ཁྱོད་ལ་ཐེངས་མང་བསྐུར་བའི་ཡིག་འབྲུ་རྡོག་གསུམ།།
ཡང་ཡང་བསྐྱར་ཀློག་བྱས་པ་སུ་ཡིས་ཤེས་སམ།།
 
རྒྱང་རིང་རྒྱང་རིང་ཡུལ་ལ་ང་རང་བུད་སོང་།།
ཁེར་རྐྱང་ཁེར་རྐྱང་ས་ནས་ཁྱོད་ཀྱང་ལྷག་སོང་།།
ལས་དབང་ལན་ཆགས་ལྕི་མོས་བཀས་བཅད་ཡིན་ནམ།།
དྭངས་གཙང་མིག་ཆུའི་ཤག་སྒྲ་ད་དུང་མ་འཇགས།།
 
སྙིང་ཆུང་འཕར་ལྡིང་གསེབ་ན་ཁྱེད་རང་དྲན་ཡོད།།
མ་འཕྲད་རྨི་ལམ་ཞིང་ནས་ཁྱེད་ཉིད་བསྒུགས་ཡོད།།
སེམས་རྟེན་སྙུ་གུའི་རྩེ་ན་ཁྱེད་རང་གླེང་ཡོད།།
སྙིང་སྡུག་ཁྱེད་རང་མེད་པས་ངོ་མ་དཀའ་འོ།།
 
དུངས་ཞེན་དེབ་ཕྲེང་གཉིས་པ་རུ་བཀོད།
 
 
ཁྱོད་མེད་ན་ང་།
 
 
མི་ཚོགས་མང་ས་ནས་ཁྱོད་ཉིད་དྲན་གི།
མཉམ་འགྲོ་མཉམ་འདུག་ཅིག་ཡིན་ན་འདོད་གི།
གཅིག་ཀྱང་མེད་ས་ནས་ཁྱོད་རང་བསམ་གི།
སེམས་པའི་ཕྱི་ནང་ཞིག་བསྟན་ན་འདོད་གི།
 
ཁ་ཐག་རི་ཆུ་ཡིས་བཅད་ཀྱང་ཅི་སྐྱོན།།
བརྩེ་བ་འགྱུར་མེད་ཅིག་དམ་བཅའ་རྡོ་ཡིན།།
དུང་བ་གཡོ་མེད་ཀྱང་རི་རྒྱལ་ལྷུན་ཡིན།།
བརྩེ་དུང་རྟག་བརྟན་ཞིག་རྡོ་རྗེའི་མདུད་ཡིན།།
 
སྐྱིད་ན་རྩེད་གྲོགས་དང་སྡུག་ན་ངུ་རོགས།།
གསོན་ན་སྔས་གཅིག་དང་ཤི་ན་དུར་གཅིག།
ཁྱོད་དང་འུ་གཉིས་ཀྱི་དམ་བཅའ་འདི་འདྲ།།
ཚངས་དང་ལྷ་དབང་གིས་གླེང་ཡང་མི་སྤོབས།།
 
ཁེར་རྐྱང་སྙན་ངག་གི་བརྗོད་བྱ་ཁྱོད་ཡིན།།
དམར་ཆུང་སེམས་པ་འདི་འཁྲི་ས་ཁྱོད་ཡིན།།
ཁྱོད་ཀྱི་ཡོད་ཚད་ཅིག་བདག་ལ་གནང་ཡོད།།
ངའི་ཡང་མ་འོངས་པའི་བདག་མོ་ཁྱོད་ཡིན།།
 
ཉི་མ་ནུབ་ཤུལ་གྱི་ས་སྲོད་རེ་ལ།།
སེམས་ཀྱི་ཆོས་སྒྲོན་ཁྱོད་ལྷག་ཏུ་དྲན་གི།
ཁ་པར་འཕྲིན་བརྡ་ཡང་གཏན་ནས་མེད་པས།།
དྲན་པའི་སྙིང་ཆུང་འདི་གྲི་ཡིས་གཤགས་ཐལ།།
 
ཁ་བ་ལྷབ་ལྷུབ་ཅིག་འབབ་དུས་དྲན་ཡོད།།
རླུང་བུ་ཤུར་ཤུར་རང་གཡུག་དུས་སྒུག་ཡོད།།
དྲ་མིག་གྲུ་བཞི་ལས་ཁྱོད་ལ་བལྟས་ཡོད།།
ཡོད་ཚད་ཁྱོད་ཉིད་ཅིག་ཡིན་ན་འདོད་ཡོད།།
 
ཉེར་གཅིག་བརྡ་འཕྲིན་གྱི་སྐུད་ལམ་ཞིག་ན།།
ཁེར་རྐྱང་ཉམ་ཐག་གི་པད་ཁོ་འཁྱམ་པོས།།
འཕྲིན་ཁྱེར་ཆུང་ཆུང་ཞིག་བྲང་ཁར་སྦྱར་ནས།།
ཁྱོད་ཀྱི་སྙིང་གཏམ་ལ་རེ་སྒུག་བྱས་ཡོད།།
 
སྨུག་སྤྲིན་ལང་ལོང་ཞིག་འཐིབ་པའི་རི་ནས།།
ཤ་བ་ཡུ་མོ་ཡིས་རྩེད་འཇོ་བྱེད་ཅིང་།།
ལྷང་ལྷང་ཁུ་བྱུག་ཟུང་འདབས་ནས་གྲག་དུས།།
སྟོད་ཕྱོགས་དབུས་གཙང་གི་དགའ་ལོ་དྲན་གི།
 
སྡོང་ལོ་ཁེར་འཐོར་གྱི་དུས་ཚིགས་ཤིག་ལ།།
ལྷ་ལྡན་ཡུལ་ཕྱོགས་སུ་གོམ་སྟབས་བསྒྱུར་རུང་།།
ཇོའི་ཞལ་མཇལ་འདོད་ཀྱི་འདུན་པ་མེད་གི།
ཁྱོད་ལ་ཐུག་འདོད་ཀྱི་རེ་བ་ཆེ་གི།
 
གཉན་པོ་གཡུ་རྩེ་འི་དུངས་སེམས་ཀྱི་འབོད་སྒྲ་སྤྱིའི་དེབ་ཕྲེང་བཅུ་དྲུག་པར་བཀོད།
 
 
གྲོགས་པོ།
 
 
ན་མཉམ་ན་ཆུང་གི་རྩེད་རོགས་དགོད་གྲོགས་དང་།།
ཆུང་སྐྱེས་ཆུང་འགྲོགས་ཀྱི་རྫི་རོགས་འདང་ཅན་དག།
དྲྭ་ལམ་འཕྲིན་ལམ་གྱི་རྩོམ་གྲོགས་རྩ་ཆེན་ཚོ།།
ཉི་ཤུའི་ཕྱིར་མིག་གི་ཉི་མ་འཕུད་གྲོགས་ཡིན།།
 
དང་པོའི་དུངས་སེམས་ཀྱི་དར་དཀར་འཐེན་གྲོགས་དང་།།
གསལ་བྱེད་སུམ་ཅུ་ཡི་སྦྱོར་ཀློག་གྱེར་གྲོགས་སོགས།།
ལོ་ཟླའི་འཁོར་སྐྱོད་ཁྲོད་མདུན་སྐྱོད་བྱེད་གྲོགས་ཡིན།།
མཛའ་བརྩེའི་དུས་ཆེན་འདི་ཁྱེད་ཚོའི་བགོ་སྐལ་ཡིན།།
 
ཁ་པར་སྐུད་ལམ་ནས་ཁ་བརྡ་བཤད་གྲོགས་དང་།།
བརྡ་འཕྲིན་གློག་ལམ་ནས་བརྡ་ལན་སློག་གྲོགས་ཡོངས།།
ཁོ་བོའི་ཡ་ཆུང་གི་གཅེས་ནོར་གཅིག་པུ་ཡིན།།
དེ་རིང་ཁྱེད་ཚོ་ལ་ཁ་དྲོ་བདེ་ལེགས་ཞུ།།
 
༢༠༡༣/༨/༤/ གྲོགས་པོའི་དུས་ཆེན་ལ།
 
 
དངུལ་གྱི་གདུ་བུ།
 
 
དགའ་བ་དྭངས་གཙང་མཚོ་ཡིན།།
མཚོ་མོ་ཁྱོད་ཀྱི་སྐལ་ཡིན།།
དུངས་པ་གསེར་མིག་ཉ་ཡིན།།
མཚོ་ལ་འཁོར་བ་ལས་ཡིན།།
 
སེམས་པ་གངས་དཀར་རི་བོ།།
ཁྱོད་ལ་དབང་བ་འདོད་ཡིན།།
བརྩེ་བ་ཐང་དཀར་རྒོད་པོ།།
དེ་ལ་འབབ་པ་རྒྱན་ཡིན།།
 
སྣང་བ་ཁྱོད་དང་མཐུན་ན།།
ཟླ་བ་པང་དུ་ལེན་ཆོག།
དུངས་པ་གཅིག་ཏུ་འདྲེས་ན།།
ཁྱེད་ལ་སྐྱེས་སུ་འབུལ་ཆོག།
 
ཡ་ཆུང་སེམས་ན་ཡོད་པའི།།
དུངས་པའི་ཡིག་འབྲུ་རང་བྱོན།།
ཐེངས་གཅིག་ཁྱོད་ཀྱིས་ཀློགས་དང་།།
རེ་བའི་རི་མོ་གསལ་ངེས།།
 
ཡ་ཆུང་སྲོག་གི་ཀ་བ།།
དངུལ་གྱི་གདུ་བུ་ཆ་གཅིག།
ཁྱོད་ལ་ཐོབ་པ་འདི་ཡིན།།
མི་ལེན་མི་དགོས་མ་གསུངས།།
 
སྙིང་གཏམ་དངུལ་གྱི་གདུ་བུ།
དམ་བཅའི་རི་མོ་མིན་འགྲོ།།
ཁྱོད་ལ་སྦྱིན་པའི་བརྩེ་བ།།
སྟར་ལ་རྒྱུ་ས་ཡིན་འགྲོ།།
 
སྐྱབས་འཇུག་ལྷ་ལ་ཞུས་ན།།
རེ་འདོད་མི་ལ་ལོས་སྐོང་།།
ཁྱོད་ལ་བློ་ཕུགས་གཏད་ན།།
ང་ལ་བདེ་སྐྱིད་ལོས་ལྡན།།
 
ཞི་བདེའི་དུང་སྒྲ་དེབ་ཕྲེང་བརྒྱད་པ་རུ་བཀོད།
 
 
བརྗེད་ཐབས་མེད་གི
 
 
ཇ་ཁང་ཉིས་ཐོག་ཅན་ཞིག་བརྗེད་རྒྱུ་མེད།།
གློག་སྒྲོན་གསེར་མདོག་མ་ཞིག་བརྗེད་དུ་མེད།།
འོ་ཇ་ཞིམ་མངར་ཅན་ཞིག་བརྗེད་ཀྱིན་མེད།།
མཚན་ནུབ་སེམས་རྩ་དྲོ་བས་སྐྱིད་ཅིག་ཡོད།།
 
སུམ་སླས་ལན་བུ་ཅན་ཞིག་བརྗེད་རྒྱུ་མེད།།
བལ་འཇམ་སྐེད་དཀྲིས་ཅན་ཞིག་བརྗེད་དུ་མེད།།
རྣ་རྒྱན་གསེར་མདངས་ཅན་ཞིག་བརྗེད་ཀྱིན་མེད།།
དང་མའི་དུངས་སེམས་བདག་མོ་གཅིག་པུ་ཡིན།།
 
འདྲ་པར་ཚོན་ལྡན་མ་ཞིག་བརྗེད་རྒྱུ་མེད།།
ཡིག་ཆུང་འབྲུ་གསུམ་མ་ཞིག་བརྗེད་དུ་མེད།།
སྙིང་གཏམ་འོ་དྲི་མ་ཞིག་བརྗེད་ཀྱིན་མེད།།
སོག་ཡུལ་སྒྲོལ་མ་སེམས་ཀྱི་དྲན་ཤིང་ཡིན།།
 
ལག་གདུབ་དངུལ་མདོག་མ་ཞིག་བརྗེད་དུ་མེད།།
ཚར་དཀར་གོང་བ་ཅན་ཞིག་བརྗེད་དུ་མེད།།
གློ་ཟུང་ཁྲ་ཤན་མ་ཞིག་བརྗེད་ཀྱིན་མེད།།
རྨ་ཡུལ་བུ་མོ་དམར་ཆུང་ཁྲག་རྒྱུན་ཡིན།།
 
 
ཞིམ།
 
 
ལོ་གསར་ཚེས་གཅིག་བརྩེ་བའི་བདག་མོ་ཡིན།།
ཤ་ཐུད་མར་གསུམ་སྙིང་གཏམ་མངར་མོ་འཇོག།
ཕོར་གསུམ་བདུད་རྩི་མཐུན་པའི་ཨ་ལོང་བྱེད།།
སོག་ཡུལ་སེམས་མཐུན་བུ་མོར་བརྩེ་བས་མཆོད།།
 
གཅིག་གསུམ་དགུ་དྲུག་སྐྱོ་བའི་མཚན་མོ་རེད།།
ཁེར་རྐྱང་ཡང་རྐྱང་འཕྲད་པའི་བགོ་སྐལ་ལགས།།
རྡབ་རྡོབ་མག་མོག་ཁྲོད་ཀྱི་ཁྱོད་དང་ང་།།
འདས་སོང་ལོ་ཟླའི་ཕྱི་དྲན་གཅིག་པུར་ཟད།།
 
གཉིས་ཐིག་གཅིག་གསུམ་ལོ་ཟླ་མ་བརྗེད་རོགས།།
དྲན་པའི་འཕྲིན་ཐུང་རྒྱུན་དུ་མ་བསྐུར་རོགས།།
དགའ་བའི་རི་མོ་སེམས་པའི་ངོགས་ན་ཡོད།།
དུང་བའི་སྙིང་གཏམ་གླེང་ས་ཁྱོད་ལས་མེད།།
 
བཤད་པའི་ཚིག་འབྲུ་རུས་པའི་གཏིང་ན་འཚེར།།
དུང་བའི་རང་གཤིས་རྐང་གི་ནང་ན་འཇོ།།
མི་ཡུལ་མུན་པའི་བྱང་ཐང་སྐྱོ་བོ་ནས།།
དགའ་བའི་འཛུམ་ཆུང་སྙིང་སྡུག་ཁྱོད་ལས་སུ།།
 
སྙིང་ནས་དགའ་ཡོད་བརྩེ་བ་གསོན་པོ་དེར།།
སྲོག་ལས་གཅེས་ཡོད་མྱི་སེམས་གཙང་མ་དེར།།
འདི་ནས་ཚེ་ཡི་དར་སྐུད་ཆད་རེག་བར།།
ཡུན་ནས་འགྲོགས་འདོད་ང་ཡི་གཅེས་ལོ་མ།།
 
༢༠༡༤/༠༡/༠༡ལ།
 
 
འབྲོག་སྡེའི་འཚོ་བ།
 
 
ཉི་འོད་དམར་སེར་རྫ་རིའི་རྩེ་ན་འཕྲོས།།
སྒོ་ཕྱུགས་དཀར་ནག་ལྷས་རའི་འདབས་ན་དེད།།
དུད་ཁྱིམ་རེ་རེ་འུར་ཟིང་ཁྲོད་ན་ལུས།།
འདི་ནི་ཁོ་བོ་གནས་སའི་འབྲོག་སྡེ་ཉིད།།
 
སྒོ་ཁྱིའི་ཟུག་སྐད་གཙང་ཆུའི་སྒྲ་ལ་འཁུ།
ཁྲ་ཚོམ་རུ་སྡེའི་སྐར་ཚོགས་ཁྲ་མོར་འགྲན།།
འབྲི་མོ་བཞོ་དབྱངས་ཁུ་ལོའི་ངག་དང་བསྡེབས།།
དབྱར་གཞུང་འབྲོག་སྡེའི་འཚོ་བ་ལྷ་ལས་སྐྱིད།།
 
དུང་ཟླ་སྒོར་མོ་ཁས་ཆེན་ཉག་ནས་འཛུམ།།
སྒོ་ཁྱིའི་ཟུག་སྐད་སྦྲ་འདབས་ཀུན་ན་འཕྱོ།།
ཁ་འཚབ་གསེང་ནས་སྐར་མའི་འཛུམ་ཟེར་ངོམ།།
ན་ཆུང་འབྲོག་མོའི་སེམས་པ་སུ་ལ་འཁྲེང་།།
 
སྒྲོན་འོད་ངོགས་ན་ཕྱེ་ལེབ་ཆ་གཅིག་འཕུར།།
ཡ་ཆུང་སེམས་ན་བརྩེ་བ་ཟུང་ཞིག་འཁྲུངས།།
མཁའ་མཐར་རྒྱུད་བའི་ཟླ་བ་ལྷ་མོས་ཀྱང་།།
དོ་ནུབ་འབྲོག་ཁྱིམ་ཕྱོགས་ལ་སེམས་པ་ཤོར།།
 
གནག་སྣུམ་སྐྲ་ལོས་ཡིད་ཀྱི་དྭངས་པ་འདྲེན།།
ཟུར་མིག་མདའ་མོས་དུང་བའི་སྙིང་གཏམ་སྨྲ།།
མཆུ་སྒྲོས་འདབས་མས་ཆགས་པའི་གཡེར་བག་བྱེད།།
ལྷད་མེད་འབྲོག་མོ་སེམས་པའི་དཀྱིལ་དུ་ལྷུང་།།
 
 
རོག་གི
 
 
རླབས་ཆེན་སྟོན་པ་ཡི་བློ་ལ་མ་འཆར་ཞིང་།།
དབང་ཆེན་འཁོར་སྒྱུར་གྱི་ལག་ཏུ་མ་སོན་པའི།།
འདང་ཆེན་བཞིན་བཟང་གི་སྨན་ཆུང་མཛངས་མ་ཞིག།
དོ་ནུབ་དམ་ཚིག་གི་མདུད་བརྒྱ་བཅིངས་རོགས་ཡིན།།
 
ལྷད་མེད་བརྩེ་སེམས་ཞིག་བློ་ལ་འབབ་རྒྱུ་ཡོད།།
འགྱུར་མེད་དུངས་སེམས་ཤིག་མིག་ལ་མངོན་རྒྱུ་ཡོད།།
གཡོ་མེད་རང་གཤིས་ཤིག་ཡིད་ལ་འཆར་རྒྱུ་ཡོད།།
སྙིང་གཅེས་ལོ་ལོ་ཞིག་ཟེར་ན་འདི་འདྲ་ཡིན།།
 
སྙིང་གཏམ་དབྱངས་གསལ་གྱི་དྲོ་བ་ཞིམ་ནས་ཡོད།།
འཛུམ་མདངས་སེར་ཆེན་གྱི་འདབ་ལེགས་རྒྱས་ནས་ཡོད།།
ཟུར་མིག་སྐར་ཆེན་གྱི་འོད་མདངས་གསལ་ནས་ཡོད།།
ཡོད་ཚད་ཁོ་བོ་ལ་གཏད་པ་ཚོད་ཅིག་མེད།།
 
ནུ་ཟུང་ཚར་དཀར་གྱི་བལ་ཁ་འཇམ་ནས་ཡོད།།
གནག་སྣུམ་ལན་བུ་ཡི་མགོ་ལྕོག་ལྡེམ་ནས་ཡོད།།
གོས་ཆེན་གོང་བ་ཡི་ཁ་ན་བསྒུགས་ནས་ཡོད།།
ཉལ་ཁང་ཆུང་ཆུང་འདི་སྐྱིད་པའི་བྲོ་ར་ཡིན།།
 
མཛའ་བརྩེ་མཚན་ལྗོངས་ཀྱི་རྨི་ལམ་ཡག་ནས་ཡོད།།
ཞེ་འདང་བདུད་རྩི་ཡི་བྲོ་བ་ཞིམ་ནས་ཡོད།།
ལྷན་འཛོམས་མུ་ཏིག་གི་སོ་ཕྲེང་བསྟར་ནས་ཡོད།།
དོ་ནུབ་དགའ་བདེ་ཡི་དཔལ་ལ་རོལ་ནས་ཡོད།།
 
གྲོགས་ས་ཁི་སི་དང་ཧེབ་ལངས་གཉིས་ཀྱི་༼མི་རོག་གི༽ཞེས་པའི་རྩོམ་ལན་དུ།
 
 
ཡོད་ལ་མེད་ལ།
 
 
ཏག་ཏག་ལོ་ངོ་བཞི་སོང་བའི་དེ་རིང་།
ངས་ཁྱོད་ལ་འདི་ལྟར་འབྲི་དགོས་བྱུང་།
ཆོས་སྒྲོན།
ངའི་ཡ་ཆུང་ན་རྟག་ཏུ་བཞད་པའི་རྒྱ་སེ་རྐང་གཅིག་དེ་ཁྱོད་ཡིན་ལ།
ཁྱོའི་སྐྱིད་སྡུག་གི་སྙིང་གཏམ་གླེང་སའི་ཡིད་འདྲིས་གྲོགས་མཆོག་དེ་ང་ཡིན།
ངའི་སྙན་ངག་གི་རྣམ་ཤེས་གླན་སའི་སྨན་ཤར་གཞོན་ནུ་དེ་ཁྱོད་ཡིན་ལ།
ཁྱོའི་ལང་ཚོ་ཡི་འཇོ་སྒེག་ངོམ་སའི་སྟག་ཤར་གཞོན་པ་དེའང་ང་ཡིན།
ངས་སྒུག་མྱོང་།
 
ངས་བསྒུགས་བསྒུགས་ནས་མི་ལོ་བཞི་འདས་སོང་།
ངས་ཁྱོད་རང་མཐར་ཕྱིན་པར་སྒུག
ངས་ལྷན་འཛོམས་ཀྱི་ཉིན་མོ་དེ་ལ་སྒུག
ངས་བདེ་སྐྱིད་ཀྱི་འཚོ་བ་དེ་ལ་སྒུག
ངས་སྤྲོ་སྐྱིད་ཀྱི་ཁྱིམ་གཞི་དེ་ལ་སྒུག
ངས་བསྒུགས་བསྒུགས་ནས་དེ་རིང་ལ་ཐོན་དུས།
 
ཁྱོས་ང་ལ་བཤད་པའི་དྭངས་གཙང་གི་སེམས་གཏམ་འདི་ཉུང་རྒྱུ་མེད་ལ།
ངས་ཁྱོད་ལ་བྲིས་པའི་འཕྲིན་ཡིག་གི་སྦམ་ཁ་ཡང་སྲབ་རྒྱུ་མེད།
ཁྱོས་ང་ལ་གནང་བའི་དྲན་གདུང་དང་ན་ཟུག་ཟད་རྒྱུ་མེད་ལ།
ངས་ཁྱོད་ལ་བསྐུར་པའི་སྙན་ངག་གི་ཁུར་བོའང་ཡང་རྒྱུ་མེད།
 
ལོ་ངོ་བཞི་ལ།
 
ཁྱོའི་བརྩེ་བའི་ཁྱེའུ་ཆུང་དེའི་པང་ཁུགས་ནས་ང་ནར་སོན་ཞིང་།
ངའི་དུངས་པའི་དྲོད་ཁོལ་འདིའི་ཐུ་འོག་ནས་ཁྱོད་རང་གཉོམ་ལག་རྒྱས།
 
ཆོས་སྒྲོན།
ཁྱོའི་བརྩེ་བའི་མེ་ཕུང་དེ་ངས་འབུད་མྱོང་ལ།
ངའི་དུངས་པའི་འོ་ཇ་དེ་ཁྱོས་ཀྱང་བསྐོལ་མྱོང་།
ཁྱོའི་བརྩེ་བའི་ཟུར་མདའ་དེས་ང་རྨས་མྱོང་ལ།
ངའི་དུངས་པའི་དྲྭ་རྒྱ་དེས་ཁྱོད་ཀྱང་བཟུང་མྱོང་།
༢༠༡༣  ༥  ༡༣
 
 
ཐེའུ་རང་དྲན་པ།
 
 
སྐྱ་རེངས་བུ་མོ་འོད་ཀྱིས་འཛུམ་པའི་སྐབས་དེར།
ཁུ་བྱུག་སྔོན་མོ་ལྷོད་ཀྱིས་གྱག་པའི་དུས་དེར།
མིག་ཆུ་དང་རྒྱང་ཐག་ཉེ་བའི་དྲན་གདུང་འདི།
ཁྱོད་ཁོ་ནའི་ཆེད།
སྤུན་ཟླ་ལགས། ཐེའུ་རང་།
 
ཞོགས་ཇ་ཧུབ་གང་གི་བྲོ་བ་དེས།
ཁྲག་གིས་བྲིས་པའི་ཡིག་འབྲུ་དག་སེམས་ལ་ཤར།
ཤུགས་རིང་ཐེངས་གཅིག་གི་མདུན་རྒྱབ་ནས།
བོད་པ་ངོ་མ་ཞིག་དྲན་བྱུང་བ་དེའང་།
ཁྱོད་ཁོ་ན།
སྤུན་ཟླ་ལགས།  ཐེའུ་རང་།
 
སྟོང་སང་སང་གི་ཁོར་ཡུག་ནས།
གྲང་ཤུར་ཤུར་གྱི་མཆི་མ་རེ་ལྐོག་མིད་བྱེད་དུས།
སྐྱོ་ལྷང་ལྷང་གི་སེམས་པ་དེས།
ཁྱོད་དྲན་གི
སྤུལ་ཟླ་ལགས། ཐེའུ་རིང་།
 
ཁེར་རྐྱང་དུ་ལུས་པའི་སེམས་པ་འདིས་ག་ལེར།
སྐྱོ་གདུང་དང་མིག་ཆུའི་བསྐྲུན་པའི་ཕོབ་བྲང་འདི།
དལ་གྱིས་བཞེང་དུས།
སེམས་ཁོང་གི་ཁྱོད་ངོ་མ་དྲན་གི
སྤུན་ཟླ་ལགས།  ཐེའུ་རང་།
 
ཆར་ཆུའི་བཞུར་རྒྱུན་འདི་ཁྱེད་ཀྱི་རེ་སྨོན་ཡིན་ལ།
འཇོལ་མོའི་གསུང་སྐད་དེ་ཁྱེད་ཀྱི་གླུ་སྐད་ཡིན།
ངའི་དམར་ཆུང་སྙིང་གི་ཁྲག་རྒྱུན་ཁྱོད་ཡིན་ལ།
ངའི་ཡ་ཆུང་ཁོག་གི་དྲོད་ཐིག་འང་ཁྱོད་ཡིན།
སྤུན་ཟླ་ལགས།  ཐེའུ་རང་།
 
 
ལྷ་མོར་སྤྲིངས་པ།
 
 
སྦྲ་པད་དཔལ།
 
ཁ་བ་བུ་ཡུག་གི་སྦམ་ཁ་མཐུག་པའི་དོ་ནུབ།
སྐར་མའི་གྲང་འདར་དང་མཉམ་དུ།
རླངས་འཁོར་གྱི་སྒྲ་དུང་ལ་ཉན་བཞིན།
རེ་སྒུག་གི་མིག་ཟུང་འདི་སུ་ལ་སྤྲེང་།
རྒྱང་རིང་གི་ཁྱོད།
བདེ་མོ།
 
ལག་འཇུ་ཐེངས་གཅིག་གི་བར་གསེང་ནས།
ག་ལེར་སེམས་པ་འདིའི་སྒོ་གླེགས་བརྡུང་བྱུང་།
འོད་ཟེར་བཞིན་འཕྲོས་པའི་ཁྱོད།
དྲོད་ཁོལ་གྱི་མེ་ཕུང་དང་པོ་ཡིན།
སེམས་འཛིན་མ།
ང་ཡིན།
 
ཟླ་འོད་མེད་པའི་མཚན་ལྗོངས་འདི།
སུན་སྣང་གི་བགྲོད་ལམ་རིང་མོ་བཞིན།
དལ་དལ་ལྷོད་ལྷོད་ཀྱིས་འོངས་དུས།
ཁྱོད་ནི་ཞིམ་མངར་ལྡན་པའི་འོ་ཇ་ཕོར་གང་།
གཤིས་བཟང་མ།
ཁྱེད་དང་།
 
ཕུགས་བསམ་དང་འདོད་འདུན་མེད་པའི་ཁོ་བོར།
འཕྲིན་པ་ཐེངས་གཅིག་གི་དངོས་ཤུགས་ནས།
ཡིད་ཆེས་ཀྱི་སྤོབས་པ་གནང་མཁན།
ཁྱོད་གཅིག་པུ།
སླར་ཡང་།

པར་བྱང་སྨོན་ཚིག
 
 
རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།།  
གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌།།  
ཚིག་གི་གཟེགས་མ་རེས་ཀྱང་དུག་གསུམ་གྱི།།  
དྲི་མ་ཡོངས་འཁྲུད་ལེགས་བཤད་བདུད་རྩི་འདི།།   
དཔར་དུ་བསྐྲུན་པའི་རྣམ་དཀར་ཕུང་པོའི་མཐུས།།   
ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ།།   
གདངས་ཏེ་རྒྱུད་ལྔའི་འགྲོ་བ་མ་ལུས་པ།།  
ངེས་ལེགས་ནོར་བུའི་མཛོད་ལ་དབང་འབྱོར་ཤོག།    
ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེང་གེའི་རིང་ལུགས་སྒོ་ཀུན་ནས་རྒྱས་པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་དམིགས་ནས།   ནང་བསྟན་གྲུབ་མཐའ་རིས་མེད་ཀྱི་གསུང་རབ་རྣམས་དཔར་དུ་བསྐྲུན་དང་བསྐྲུན་འགྱུར་གང་ལ་འང་སྦྱར་ཆོག་པའི་དགེ་བསྔོའི་སྨོན་ཚིག་ཏུ་ཤཱཀྱའི་དགེ་སྦྱོང་ཆོས་སྨྲ་བ་ངག་དབང་བློ་བཟང་བསྟན་འཛིན་རྒྱ་མཚོས་སྦྱར་བའོ།།
 
 
རྩོམ་པ་པོ།  ཤ་ཚང་པད་དཔལ་ལམ།
ཁ་བྱང་།
དུངས་སེམས་ཀྱི་གདུ་བུ།
 
མདུན་ཤོག་པར་པ།  ས་ཁི་སི།
རྩོམ་པ་པོའི་འཕྲིན་ཕྲན་ཨང་།
༤༦༣༧༨༣༠༨༥

